
27https://adamalemijournal.com  
ISSN 1999-5849

Mind as a Causal System in Al Farabi’s Philosophy of Music

ӘОЖ 378                                               https://doi.org/10.48010/2022.1/1999-5849.03                                      

ИННОВАЦИЯЛЫҚ УНИВЕРСИТЕТТЕРДІҢ 
СТАТУСЫ МЕН ӘЛЕУЕТІ

1С.С. Аубакирова, 2М.Ж. Кожамжарова, 
3Г.Г. Ахметова, 4З.С. Искакова

АҢДАТПА
Өркениеттің жаңа типі болып табылатын ақпараттық қоғам 
жоғары деңгейлі мамандарды қажет етеді, ол мамандардың 
интеллектуалдық деңгейі жоғары  болуы тиіс. Ал қоғамдағы 
соңғы уақыттағы жағдай, әсіресе короновируспен 
байланысты туындаған мәселелер, адамдардың 
адамгершіліктік, рухани деңгейінің маңыздылығын көрсетті. 
Сондықтан да маман болып қою аз, адам болып қалу өте 
маңызды екенін дәлелдеген сияқты.
Сондықтан да прагматизм мен гуманитарлық жалпы 
білім берудің комплементарлы  үйлесуі мүмкін бе деген 
сұрақ туындайды. Осы сұраққа жауапты инновациялық 
университеттер негізінде қарастыруға тырысамыз. 
Инновациялық типтегі университет – қазіргі нарықтық 
сұраныстарға сай мамандар даярлайтын, әлемдік өзгерістерге 
сай келетін, бүгінгі жоғары технологиялық өндірістердегі 
жағдайларға бейімделген, тез дамуға, жылдам өзгеруге 
қабілетті, отандық нарықтағы сұранысқа жауап беретін, 
сонымен қатар жалпыгуманитарлық білімді жетілдірген 
университет. 
Басты гипотеза дәстүрлі білім берудің орнына келетін 
университеттердегі білім беру механизмдері инновацияға, 
шығармашылыққа негізделуі тиіс деген тұжырымға саяды. 
Қазақстандық инновациялық типтегі зерттеу университет-
тері ғылыми білім берудің  жаңа типін қалыптастыруы үшін 
гуманистік құндылықтарды басшылыққа алатын жоғарғы 
дәрежелі мамандар даярлауды мақсат тұтуы тиіс. 

Түйін сөздер: инновация, инновациялық университет, 
кәсіпкерлік, білім беру, гуманитарлық білім, гуманизация, 
инновациялық процесс.

 Статус и потенциал инновационных университетов

Аннотация. Информационное общество, являющееся новым типом цивилизации, нуж-
дается в высококвалифицированных специалистах, от которых требуется высокий интеллек-
туальный уровень. На сегодняшнем этапе развития общества, где ситуация изменилась в 
связи с короновирусом, важность нравственного, духовного развития возросла многократ-
но. Поэтому возникает вопрос, возможно ли комплементарное сочетание прагматизма и 

гуманитарного общего образования. Ответ на этот вопрос мы постараемся рассмотреть на 
базе инновационных университетов. 

Университет инновационного типа - это университет, который готовит специалистов, от-
вечающих современным рыночным запросам, соответствует мировым изменениям, адапти-
рован к условиям современных высокотехнологичных производств, способен быстро разви-
ваться, изменяться, отвечать потребностям отечественного рынка, а также совершенствует 
общегуманитарное образование. 

Основная гипотеза базируется на том, что механизмы образования в университетах, ко-
торые заменяют традиционное образование, должны основываться на инновациях, твор-
честве. Казахстанские исследовательские университеты инновационного типа должны пре-
следовать цель подготовки высококвалифицированных специалистов, руководствующихся 
гуманистическими ценностями, для формирования нового типа научного образования.

Ключевые слова: инновация, инновационный университет, предпринимательство, об-
разование, гуманитарное образование, гуманизация, инновационный процесс.

Status and Potential of Innovative Universities

Abstract. The information society, which is a new type of civilization, needs highly qualified 
specialists, from whom a high intellectual level is required. At the current stage of development 
of society, where the situation has changed due to the coronavirus, the importance of moral 
and spiritual development has increased many times. Therefore, the question arises whether a 
complementary combination of pragmatism and general humanitarian education is possible. We 
will try to consider the answer to this question on the basis of innovative universities. 

An innovative university is a university that trains specialists who meet modern market 
demands, meets global changes, is adapted to the conditions of modern high-tech industries, 
is able to develop rapidly, change, meet the needs of the domestic market, and also improves 
general humanitarian education. 

The main hypothesis is based on the fact that the mechanisms of education in universities, 
which replace traditional education, should be based on innovation and creativity. Kazakhstan’s 
innovative research universities should pursue the goal of training highly qualified specialists 
guided by humanistic values to form a new type of scientific education.

Keywords: innovation, innovative university, entrepreneurship, education, humanitarian 
education, humanization, innovation process.

Кіріспе

Негізінен, әлемде болып жатқан өзге-
рістер білім беру саласын жаңғыртуды, 
өзгертуді талап етеді. Өйткені бұрынғы 
жүйе уақыт талабына сай емес, қазіргі 
өзгерістер қарқынына төтеп бере ал-
майды. Қоғамды прогрессивті қоғам етіп 
өзгерту үшін көптеген ескі жүйедегі та-
лаптардан арылу керек. Бұл – өте күрделі 
процесс. Өйткені дәстүрлі қоғамдағы 
құндылықтар мен қазіргі заманауи 
құндылықтар арасында қайшылықтар 
көп. Ең бастысы, адами, рухани құн-
дылықтардан айырылып қалмау ке-
рек. Ол үшін технократизмға берілмей 
гуманитарлық, гуманистік  бағыт-бағдар-
ларды басшылыққа алу маңызды. 
Білім берудің жаңа парадигмасы жеке 

тұлғаның бойында шығармашылықты 
дамытуға, адамның өзін-өзі жетілдіруіне 
негізделуі керек.

ХХІ ғасырда қоғамның интеллек-
туалды әлеуетін сақтау аса маңызды 
мәселеге айналып отыр. Ол қазіргі 
әлемнің күрделі әрі көпқырлылығымен 
байланысты. Соңғы екі жылдағы әлемді 
жайлаған коронавирус жағдайында 
дағдарыстан шығудың бірден-бір жолы 
біліммен және білім берумен тікелей 
байланысты екені белгілі болды. 

Жаһандық жағдайдың өзгеруіне 
байланысты жоғарғы білім беретін 
университеттердің статусы мен әлеуеті, 
мүмкіндіктері туралы мәселе өзекті 
мәселеге айналды. Постиндустриал-
ды қоғамда кәсіпкерлік рухы мен 
бәсекелестік алдыңғы орынға шықты. 

Аубакирова С., Кожамжарова М., Ахметова Г., Искакова З.

Инновациялық университеттердің статусы мен әлеуеті

Ол туралы белгілі зерттеушілер Д. Белл, 
У. Ростоу, Р. Арон өз еңбектерінде нақты 
көрсеткен. Д. Беллдің ойынша, егер инду-
стриалды қоғам материалдық игіліктерді 
өндіру үшін адам мен техниканы 
үйлестіруге негізделсе, постиндустриал-
ды қоғам білім төңірегінде құрылады, 
ол жаңалықтар мен өзгерістерге байла-
нысты қоғамды басқару мен әлеуметтік 
бақылауды ұйымдастыру мақсатында 
жасалады; осының нәтижесінде жаңа 
әлеуметтік құрылымдар мен қатынастар 
пайда болады [1]. Мұндай қоғамда білім 
алдыңғы қатарға қойылатындықтан, 
ғылыми зерттеулердің орталығы ретінде 
университет жетекші рөлге ие болады.

Постиндустралдық қоғам туралы 
концепцияларға сай қоғамның дамуы 
шығарылған тауарлардың мөлшерімен 
емес, ақпаратты, білімді игеріп, оны 
жеткізе білу қабілетімен байланысты бо-
лады. Сондықтан да ХХІ ғасырдың негізгі 
ресурсы білім, ғылым, ақпарат, оны иге-
ру болатыны сөзсіз. 

Қазіргі күні экономика басты на-
зарда. Оның дамуында университет-
тер де маңызды рөл атқарады. Өйткені 
университеттік білім беру тікелей 
ғылыми жаңалықтар мен жоғарғы  тех-
нологияларды игеруменбайланысты бо-
лып отыр. Қазіргі күні университтерде 
іргелі зерттеулерге негізделген біліммен 
қатар алдыңғы қатарлы технологиялар-
ды игеру де  алға қойылған. Ал қазіргі 
қоғамдардың табыстылығы бірінші ке-
зекте жоғарғы технологияларды игеру, 
шығарумен тікелей байланысты. 

Егер батыстағы қоғамдарға көз жү-
гіртсек, ХХ-ХХІ ғасырларда универси-
теттік білім беру  белгілі бір фабрика 
сынды. Онда тиімді жұмысшы күшін 
дайындауға көп көңіл бөлінетін тәрізді. 
Жалпыгуманитарлық білімнен бас тарта 
отырып, басты назарда маманды, тиімді 
менеджерді, нарықтық жағдайларға 
бейімделген  кәсіпкерді дайындау бас-
ты назраға қойылған тәрізді. Егер әйгілі 
еуропалық университеттердің оқу бағ-
дарламаларына назар аударсақ, онда 
көптеген білім беру бағдарламалары 
бар. Олардың көпшілігі белгілі бір сала-

ның тар ауқымды маманын дайындауға 
негізделеді. Біздің мемлекетімізде де 
осы бағытта университеттерді транс-
формациялауды қолдайтын, оны 
жүзеге асырып келе жатқан қарқын 
байқалады. Бірақ дәстүрлі білім беру 
саласын бірден өзгерту мүмкін емес. 
Көптеген унивреситеттердегі мaмандар, 
оқытушылар, профессорлар Кеңес 
дәуірінен келе жатқан мамандар 
болғандықтан, сол кезеңдегі жалпы 
гуманитарлық білім беру әлі де жалғасып 
келеді. Бұл – біздің қоғамымыздың 
ерекшелігі. Оның жақсы, оң жақтары ба-
сым. Өйткені технократтық қоғамда адам 
болып қалу, адамгершілікпринциптерін 
сақтап қалу жалпы өмірдің жойылып 
кетпеуі үшін маңызды. 

Қазақстан Республикасында соңғы 
жылдары инновациялық, зерттеу, кәсіп-
керлік университеттерін қалыптастыру, 
дамыту мәселесі басты мәселеге ай-
налды.Мемлекетімізде жоғарғы білім 
беру саласында біршама маңызды 
өзгерістер енгізілді. Олар құзыреттілік 
мәселесіне, жоғарғы деңгейдегі маман-
ды дайындауға, қоғамның белсенді әрі 
іскер азаматын дайындауға назар ауда-
рып, осы бағытта оқу, білім беру жүйесін 
реформалауға бағытталған. 

Қазақстанда нарықтық қоғам құрыл-
ды. Мұндай нарықтық қоғамда, білім 
де тауарға айналады, ал университеттің 
функциялары өзгереді. Қазіргі күні 
білім алушы – білім беру қызметінің 
тұтынушысы болып табылады. Ал 
нарықтық жағдайларға байланысты 
тұтынушының көңілінен шығу үшін, 
оның қызығушылығын арттыру үшін 
білім берудің мазмұнын жетілдіру ке-
рек, білім берудің формалары мен 
әдіс-тәсілдерін жаңалап, өзгертіп тұру 
керек, оқытушылардың квалификация-
сын арттырумен үнемі айналысып отыру 
керек.  Ал әлемдегі озық теориялардың 
басым бөлігі ағылшын тілінде жариялан-
ғандықтан, тілді меңгеру де үнемі назар-
да отыруы тиіс. Сондықтан да қазіргі уни-
верситеттер білім алушының тілектері 
мен қажеттіліктеріне сай келуі керек. 

Егер тарихқа көз жүгіртсек, жалпы 
университеттердегі білім беру ғылыми 
ақиқатты іздеу құралы, ал білім беру 
процесі адамның рухани тұрғыдан 
жетілуіне мүмкіндік беретін орта, білім 
арқылы адамды жоғары деңгейдегі ма-
ман даярлайтын оқу орны болып есеп-
телген. Ал қазіргі уақытта білім алушы 
өз қажеттіліктерін қанағаттандыратын 
тұтынушыға айналып барады. Нарықтық 
жағдайда білім алу үшін белгілі бір со-
мада ақша төлей отырып, мамандықты 
игеруге мүмкіндік алатын болдық. 
Мұндай коммерциялық жағдай білім 
берудің құндылықтық дәрежесін жоққа 
шығаруы мүмкін.  

Әрине, бұрынғы білім беруде транс-
ляцияға негізделген енжаржүйе қазіргі 
сұраныстарға жауап бере алмайды. 
Бүгінгі күні қоғамда, өндірісте, басқару 
жүйесінде шығармашыл, құзыретті ма-
мандар қажет. Бүгінгі шындық – ондай 
мамандар өте аз, кез келген салада он-
дай мамандарға зәрулік байқалады. 
Біздің қоғамның көптеген нарықтық 
жүйелерге төтеп бере ала алмай келе 
жатқандығы да сондықтан. 

Методология 

Зерттеу жұмысындағы негізгі ме-
тодология университетке байланысты 
мәселені концептуализациялаумен 
айналысқан батыстық зерттеушілер            
М. Вебер, В.фон Гумбольт, Э. Дюрк-
гейм, К. Мангейм, Дж. Ньюмен, Дж. Бен-
там қолданған әдіснамаға негізделеді. 
Университет модельдерінің эволю-
циясын қарстырған В.фон Гумбольт, 
А. Флекснер еңбектерінде білім бе-
руге философиялық талдау жасалған.  
Дж. Бентам, Дж. Дьюи мен Дж. Милль 
прагматикалыққа баса назар аударған. 
Біздің зерттеутарихи-философиялық 
алғышарттарға негізделген, жүйелі әлеу-
меттік-философиялық талдау жасалған. 
Сонымен қатар жалпы ғылыми әдістер, 
білім беру философиясының методоло-
гиясы қолданылған.  

Негізгі бөлім

Талдаулар мен пікірталастар. ХХ 
ғасырдың екінші жартысында зерттеу 
университеттерін қалыптастыру тура-
лы теориялар, содан соң оның моделі 
қалыптасты. Зерттеу университеті тура-
лы концепция бойынша ол, біріншіден, 
классикалық либералды университеттік 
білім беруге негізделген, екіншіден, 
ондай университетте білім алушы-
лар қазіргі өмірдің ерекшеліктеріне 
бейімделуі тиіс. Классикалық универ-
ситетте білім беру іргелі ғылымдарға 
негізделеді, ғылыми шығармашылық 
еркіндігі бар, білім беру жүйесін гумани-
зациялау принципі алғашқы орындарды 
иеленеді. Инновацияға негізделген зерт-
теу университеттері утилитарлы және 
либералды ұстанымдарды басшылыққа 
ала отырып, жүзеге асырылады. Бұл – 
техникалық бағыттағы университеттер-
де мүмкін болатын модель. 

Салааралық зерттеулерді жүргізу, 
іргелі ғылыми зерттеулерді дамы-
ту – техникалық университеттерге тән. 
Онда, көбінесе, инженерлік-техникалық 
жаратылыстанулық, әлеуметтік-эконо-
микалық, гуманитарлық бағыттар бой-
ынша бірлескен жобалар жүзеге асыры-
лады. Университет мамандандырылған, 
мәдени және зерттеу орталығына ай-
налады. Мұндай университеттердің 
алдына жоғары мамандандырылған 
кадрлар дайындаумен қатар зерт-
теу жүргізуге қабілетті, машақтанған 
мамандартәрбиелеу міндеті қойылады. 
Инновациялық типтегі зерттеу универ-
ситеті жаңалықтарды тез қабылдап, 
инновациялық білім беруде салааралық, 
мәселелібағытталған білім беру техно-
логияларын оқу процесіне енгізеді. 

«Инновация» (лат. innovation – 
жаңару)термині небір жаңалықтың 
пайда болуына ықпал ететін процесті 
білдіреді. Инновациялық процесс 
барлық кезеңдердің нәтижелі өтуімен 
байланысты, ғылыми ізденістердің бар-
лығы кезең-кезеңмен, нәтижелі өтуі 
тиіс.Яғни, бұл процесс мақсатты және 
белгілі бір орталықтың жетекшілігімен 

өткізілуі маңызды. «Қазіргі саяси және 
ғылыми дискурста кеңінен таралуына 
қарамастан, «инновация» ұғымының 
қалыптасқан түсінігі жоқ... Қазіргі түсі-
нікке жақын ұғымды бірінші болып ав-
стриялық-американдық ғалым  И. Шум-
петер 1912 жылы енгізді. Ол «иннова-
ция» ұғымын кәсіпкерлік іс-әрекетпен 
байланысты қарастырды, ал «иннова-
тор» (кәсіпкер) ұғымы экономикалық 
дамудағы бастықозғаушы күші ретінде 
қарастырылды» [2, c. 11].

Жалпы инновация – интеллектуалдық 
қызметтің нәтижесі, ол алдыңғыдан, 
бұрынғыдан өзгеше белгілі бір жаңа 
объектінің, жүйенің, технологияның, 
тауардың, қызметтің  пайда болуын 
білдіреді. Инновация жоғарғы дәрежеде 
жаңа деңгейлі және тұтынушылық сапа-
сы жоғары  жаңалықты білдіреді.

Алғаш инновацияның тарихын 
зерттеген Йозеф Шумпетер оның ди-
намикалық қасиетін көрсеткен, онда 
кезеңділік өсудің заңдылығы ретін-
де қарастырылады. «Даму ретінде 
экономикалық өмірдің оған сырт-
тан өзгеріс енгізбейтін өзгерістерін 
түсінетін боламыз, олөзінің бастама-
лары арқылы пайда болады, яғни, ішкі 
өзгерістерден бастау алады» [3, 153 б.]. 
Й. Шумпетер кезекті экономикалық 
құлдырауды алдын алудың жедел 
іске асырылатын мүмкіндіктерін ғана 
көрсетіп қойған жоқ, сонымен қатар 
радикалды жаңашылдықтардың бір 
кезеңнен екінші кезеңге өткен кездегі 
қалыпты күйлерін сипаттады. Сөйтіп, ол 
инновацияның басқару арқылы мүмкін 
болатын дамудың формасы екендігін 
анықтады.

Й. Шумпетер дамитын білімнің ин-
венция, инновация және имитация 
сияқты кезеңдерін атап көрсетті. Ин-
новация ретінде белгілі бір сапалы 
жаңалықтың пайда болуын айтады, 
мысалы, пошталық каретаға қарағанда 
темір жолдың пайда болуын айтуға 
болады [3, 153 б.]. Инвенция – іргелі 
ғылымның дамуының нәтижесінде пай-
да болған білім мен технология. Бұл 
жерде инновация туралы айту әлі ерте, 

өйткені инвенция қажетті база, бірақ 
әлі инновациялық процестіңбастауы 
ғана. Ал имитация инновация кезінде 
іске асқанжаңашылдықтың көшірмесін 
білдіреді. Сонымен қатар, иннова-
циялық процестердің инициация 
жүйесінде жетекші рөлге кәсіпкер, 
жеке шығармашыл тұлға ие. Кез кел-
ген жаңашылдықтар белгілі процестің 
негізіне әсер етеді, оған деген көзқарас 
біркелкі емес, өйткені көптеген қауіп-
қатерлер тууы мүмкін. Жаңашылдықтың 
таралуы  «жаңа нәрсе қалыпты және 
шынайы болғанға дейін, оны қабылдау 
әркімнің жеке таңдауына айналғанға 
дейін» байқалады [3, 154 б.].

Инновациялық университеттің қа-
лыптасуы біртіндеп жаңа білімнің тара-
луы мен оны ғылыми білімді игерушінің 
игеруі, оны қолданысқа ендіруі арқылы 
жүзеге асатын инновациялық процесс 
болып табылады.Сонымен қатар, бұл 
жерде кері байланыс өте маңызды, яғни 
инновацияны тұтынушы мен ғылыми 
білім инновациялық сфераның арасын-
даосындай байланыс тууы керек.

Өзінің табиғатына сай, инновациялық 
процесс – бұл ғылыми білімді, ғылыми 
идеяларды, жаңашылдықтарды қам-
титын күрделі процесс. Яғни, инно-
вация жаңа қажеттіліктерге жауап 
беретін, жаңа білімдерге негізделген, 
жаңа технологиялардың пайда болуына 
ықпал еткен, өндірістің жаңа  комбина-
цияларын тудыратын іс-әрекет болып 
табылады. Оның мақсаты – нарықтық 
жағдайларға сай келетін жаңа тауарлар 
мен қызметтердің пайда болуы.

Сондықтан да инновациялық білім 
беру ғылыми жаңалықтарға негізделген 
жаңа білімге және инновациялық ди-
намикаға негізделеді. Осыған орай, инно-
вациялық білім берудің негізгі мақсаты:

- оқушының жоғарғы деңгейлі интел-
лектуалды-тұлғалық және рухани даму-
ын қамтамасыз ету;

- оқушының жаңа ғылыми жетістік-
терді игеруіне мүмкіндік жасау және 
соған сай ойлау қабілеттілігін арттыру;

- әлеуметтік-экономикалық және 
мамандандырылған ортада жаңа әдіс-

намаларды қолдануына түрткі болу [4, 
16-18 б.]. 

Бірінші мақсат гуманитарлық, жал-
пығылыми және жаратылыстанулық 
пәндерді оқушының жеке ойлау қабы-
летін арттыратын, шығармалық мето-
дологиясын пайдаланатын технологи-
ялар негізінде оқыту арқылы жүзеге 
асырылатын болса, екінші мақсат іргелі 
теорияларға негізделген пәндерді 
оқыту арқылы мүмкін болады. Ал ин-
новациялық ойлау қабілетін дамыту ар-
найы мамандыққа сай келетін пән-дерді 
оқытумен байланысты.

ХХ ғасырдың 90-шы жылдарының ба-
сында «кәсіпкерлік» және «инновация-
лық» терминдері синоним ретінде 
қабылданған еді. Бірақ соның өзінде 
инновациялық университет пайда-
ны еселеуден гөрі кеңірек мағынаға 
ие болатын. 90-шы жылдары көптеген 
посткеңестік елдерде, соның ішінде 
Қазақстанда да университеттерді қар-
жыландыру мәселесі күрделі болды және 
сол кезде нарықтық қатынастардың 
дами бастауына сай, мамандарға де-
ген талап өзгерді, оларды дайын-
дау университеттердің оқу процесіне 
жаңашылдықтар енгізуін талап етті. 
Яғни, инновациялық университтердің 
стратегиялық мақсаты жаңа нарықтық 
қатынастарға сай келетін мамандар дай-
ындау, оларды қайта даярлау, квалифи-
кациясын жоғарылату, ғылыми-зерттеу 
жұмыстарын жүргізу болды. Бірінші ке-
зекте білім беру мен өндірістің арасын-
да байланысты күшейту маңызды бол-
ды. Ал бұл процестердің табысты болуы 
үшін оған қатысатын субъектілердің 
барлығын мотивациялау да ең басты 
мәселеге жатады.

Білім беру, ғылым мен өндірістің бай-
ланысы, интеграциясы  университтердің 
ғылыми орталықтармен бірлесе оты-
рып мамандар дайындауына жол ашты.
Кәсіпорындар мен университеттердің 
бірлескен ынтымақтастығын әр түрлі 
бағыттар бойынша жүргізуге болады: 
ол ғылыми-зерттеу және кадрларды 
даярлау саласы бойынша іске асыры-
лады. Осы қарым-қатынастарды да-

мыту және техникалық қызмет көрсету 
экономикалық нарықта кәсіпорынның 
өз ұстанымын нығайту үшін және уни-
верситеттерге қаржылық көмек көрсету 
өндіріс және университеттің сапалық 
көрсеткіштерін жаңа деңгейге көтеруге 
мүмкіндік береді. 

Қазіргі уақытта білім беру, 
ғылым және өндірістің интеграция-
сы инновациялық экономиканы да-
мыту жағдайында еңбек нарығының 
қажеттіліктерін қанағаттандыратын жо-
ғары білікті мамандарды дайындауға 
бағытталған маңызды басымдықтардың 
бірі ретінде қарастырылуы керек.

Білім, ғылым және өндіріс ин-
теграциясы – білім, ғылыми және 
өндірістік ұйымдардың әлеуетін артты-
рады. Біріншіден, кадрларды даярлау, 
біліктілігін арттыру және қайта даяр-
лау, сонымен қатар бірлескен ғылыми 
зерттеулер, ғылыми зерттеулер енгізу, 
ғылыми әзірлемелер және т.б. даярлау. 
Бұл интеграциялық процестер әртүрлі 
іс-шаралардың кең спектрін қамтиды 
және олардың көптеген түрлерінде 
көрінеді [5].

Байланыс құралдарының қарқынды 
дамуы ақпараттық қоғамда ерекше орын 
алады. Ол адамның экономикалық және 
рухани қызметінің барлық салаларына 
тікелей әсер ете бастады, мемлекеттердің, 
салалардың, фирмалардың және тіпті 
жеке мамандардың өзара әрекеттесуі 
мен бірлескен қызметтері аса маңызға 
ие. Ғылым, білім және өндіріс арасында 
өзара әрекеттесудің жоғары деңгейі пай-
да болды, өйткені бірыңғай ақпараттық 
ортаны пайдаланатын мамандар 
көбінесе ақпарат тасымалдаушыла-
ры болып табылады. Қарастырылып 
отырған қызмет түрлері арасындағы 
интеграциялық процестер, біріншіден, 
үнемді және тиімді, екіншіден, ғылыми-
техникалық прогресті жеделдетеді, 
үшіншіден, ғылым мен жоғары мектептің 
зияткерлік әлеуетін тек жеке елдің ғана 
емес, бүкіл әлемдік қоғамдастықтың 
ұтымды пайдалануына мүмкіндік береді. 
Осы тәжірибені жалпылау, талдау 
және пайдалану осы процестің барлық 

қатысушыларына үлкен пайда әкелуі 
мүмкін.

Инновациялық типтегі зерт-
теу университеттері күрделі өзін-өзі 
жетілдіруші жүйеге жатады. Онда 
іргелі білім мен зерттеу процесі 
университеттің нарыққа сай жоғары 
мамандандырылыған кадрлар-
ды даярлауға қабілетті кәсіпкерлік 
құрылымға айналуына мүмкіндік 
береді. Университеттердің нарықтық 
қатынастардың субъектілері ретінде 
(оның ішінде инновациялық типтегі уни-
верситеттер) қалыптасуы мен дамуының 
жаңа жағдайларында университетті 
корпорация ретінде қарастыруға бола-
ды, оның шеңберінде алынған білімді 
практикада, өндірісте қолдану қажетті 
шарт болып табылады[6, 3-9 бб.].

Университеттің заманауи моделі 
білім беру мен өндірісті біріктірудің 
үлгісі ретінде оқу-ғылыми өндірістік 
кешендерді құруды көздейді. Мұндай 
модельді жүзеге асыру ЖОО-да (неме-
се ЖОО корпорациясында) жобалық-
жасампаздық білім беру моделі мен 
құзыреттілік тәсіл негізінде жүзеге асы-
рылуы тиіс.  Жобалық, бірқатар автор-
лардың пікірінше, болашақтың білім 
беру тенденциясы ретінде ұсынылуы 
мүмкін және білім алушының жобалық 
мәдениетін қалыптастыруға бағытталуы 
мүмкін, бұл бұрын қиылыспайтын білім 
беру бағыттарын (гуманитарлық және 
техникалық) біріктіруге мүмкіндік береді.

Жобалық-бағытталған білім 
беру моделін дамыту жолдары мен 
бағыттарын іздеу XIX ғасырдың соңында 
Чикаго университетінде, Д. Дьюидің 
жетекшілігімен «жобалау» сияқты пән 
енгізілген кезде ұсынылды. Ч. Дарвиннің 
табиғи іріктеу теориясының әсерінен 
Дьюи таным процесі адамның қоршаған 
орта жағдайларына бейімделу процесі 
сияқтық оғамдық қажеттіліктеріне сәйкес 
өзгеретін процесс деген тұжырымдама 
жасады. Осылайша, білім практикалық 
қолданылуы бар ақпарат ретінде түсі-
ніледі (прагматикалық тенденция), 
бірақ жаңа идеяның пайда болуы тек 
шығармашылық процестің нәтижесі 

(зерттеу процесінің рефлексиялық 
кезеңі), онда идеялар проблемалық 
жағдайды шешудің дерексіз гипотеза-
ларының рөлін атқарады (теорияда).
Университет, кез-келген білім беру 
ұйымы сияқты, өндірістік салаға жат-
пайды, әлеуметтік салаға жатады және 
қоғам мен оның болашағының игілігі 
үшін жұмыс істейді, ол нарықтық 
жағдайда ақылы қызметтерді ұсыну 
арқылы қаржылық пайда табады және 
университетке бизнестің қаржылық 
көмек көрсетуі қазіргі әлемде нормаға 
айналған.

Академиялық еркіндік университет-
тің белгілі бір автономиясын білдіреді. 
Ол сыртқы әсерлердің шектеулі 
екендігін көрсетеді, университеттегі 
шығармашылықтың маңыздылығын 
анықтайды. Университеттік білім 
беруді дамыту процесінде қалыптасқан 
еркіндік университет қызметкерлері 
үшін олардың кәсіби қызметі мен 
шығармашылық өзін-өзі жүзеге асыруы 
үшін еркін жағдайларды қамтамасыз ете 
отырып, құндылыққа айналды. Мұндай 
мүмкіндіктер қызметкерлер арасында 
ерекше кәсіби ынтаның пайда болуына 
және университетті корпорация ретінде 
қабылдауға ықпал етеді (төмен жалақы 
жағдайында шығармашылықпен жұмыс 
істеуге дайындық осыған негізделген).
Бұл ретте университеттің корпоративтік 
мәдениеті мен ішкі бәсекелестік орта-
сын қалыптастыру инновациялық уни-
верситеттің тұжырымдамалық жүйесінің 
негізгі ережелерінің бірі ретінде атап 
өтілді.

Сонымен қатар, студенттің универси-
тетте алатын білімінің мәні ақпараттың 
белгіленбеген көлемімен шектелмейді, 
ол осы ақпаратты пайдалану қабілеті-
мен бағаланады. Қазіргі күні білім алу 
мүмкіндіктері ақпараттық техноло-
гияларды дамыту есебінен кеңеюде, 
университеттердің жаңа модельдері 
пайда болуда – виртуалды, қашықтықтан 
білім беру мүмкін болды. Әрине, білім 
берудің бұл тәсілдері 2019 жылдан бастап 
короновирус инфекциясының таралуына 
сай бүкіл әлемде жүзеге асырылды.

Білім беру модельдері әлеуметтік-
экономикалық жағдайлармен, мәдени-
тарихи дамумен және адамгершілік 
құндылықтардың өзгеруімен тығыз 
байланысты.  Қазіргі қоғамның тұрақты, 
бірқалыпты дамуға көшуінің маңызды 
шарты – руханиятпен мәдениет 
басымдыққа айналған кезде білім беру 
процесінде адамдардың санасын жүйелі 
түрде өзгерту.Синергетикалық көзқарас 
тұрғысынан білім дағдарысы, кез-келген 
басқа күрделі ұйымдастырылған жүйе 
сияқты, оның тұрақты жағдайы болып 
табылады. Демек, дағдарысты белгілі бір 
кезең ретінде, дамудың кезеңі ретінде 
қарастыру керек. Оған тұрақтылықтың 
тұрақсыздық арқылы, тәртіптің хаостан 
кейін қалыптасуы тән, алдағдарысты 
жеңуді жаңа парадигманың дамуы 
ретінде қарастыруға болады.

Т. Кунның пікірінше, парадигманың 
ауысуы әрқашан ескі парадигма 
шеңберіне сәйкес келмейтін жаңа жағ-
дайларды, бұрын болған өзгерістерді 
ескере отырып, жаңа құрылымның 
қалыптасуымен бірге жүреді. Осылайша, 
парадигманың ауысуы ғылыми білімді 
дамытудың табиғи процесі болып табы-
лады, бірақ мұндай ауысуды тұрақты-
лық пен тұрақсыздықтың басымдығына 
негізделген ескі әдістер мен тәсілдер 
жүзеге асыра алмайды. Проблемалық 
жағдайларды шешудің жаңа жол-
дары мен тәсілдерін іздеу қажет.                                                                                 
О. Тоффлердің пікірінше, постинду-
стриалды қоғамда білім берудің негізгі 
бағыты адамның болашаққа бейімделуі 
болады. Адам «болашақтың бейнелерін 
танып-біруге» қабілеттенуі тиіс, «алдын-
ала сезіп-білу қасиетін» өз бойында 
қалыптастыра білуі керек [7].

Осы жағдайларда жаңаша білім беру 
қандай принциптерге негізделуі керек? 
Біріншіден, адам – өзін-өзі дамытатын 
жүйе, жоғары білім беру адамның да-
муына ықпал етуі тиіс. Екіншіден, адам 
– ашық, үнемі өзгеріп отыратын жүйе, 
сондықтан ғылымда, қоғамда, әлемде 
болып жатқан өзгерістерге бейімділікті 
қалыптастыру, оны дамыту қажет, яғни 

барлық жаңалық адам мен әлемнің бай-
ланысы аясында қарастырылуы тиіс. 

Инновациялық университеттерде ав-
тономияны, оқу процесін ұйымдастыру 
еркіндігін және білім беру модельдерінің 
плюрализмін үйлестіретін процеcске 
асады, бәсекелестік нәтижесінде үздік 
студенттер мен үздік оқытушылар 
өздерін көрсете біледі. Сонымен 
қатар, оқу процесін даралау мұғалімді 
жеке тұлғаға бағытталған курстарды 
дайындауға және оларды студенттің 
жеке басына, оның жеке жоспары-
на бейімдеуге ынталандыруы керек.
Білім беру мұғалім мен оқушының 
серіктестігіне негізделген, оқу процесін 
бірлескен шығармашылыққа айналды-
ратын проблемалық болуы керек.

Қазіргі күні инновациялық білім бе-
руге негізделген университтердің ал-
дында білімді гуманизациялау, гума-
нитаризацияландыру мәселесі ерекше 
қойылған. Оның себебі, гуманитарлық 
білім адамдардың эмоционалды поли-
фонизміне ықпал етеді, соның арқасында 
олар әртүрлі ақпаратқа ашық бола-
ды, олардың ақыл-ойы белсенді бола-
ды, гуманитарлық білімде адамдардың 
руханилығы жинақталған, гуманитарлық 
білім кез келген мамандықты игеруді 
жеңілдетеді, сол арқылы әрбір тірі 
дүниенің логикасын түсіну мүмкін бола-
ды.

Ол үшін инновациялық универ-
ситеттерде гуманитарлық ортаны 
қалыптастыру қажет. Гуманитарлық 
және техникалық мамандар, кафедра-
лар бірлесіп ғылыми-зерттеу жобала-
рын ұйымдастырған жағдайда, оған оқу-
шыларды қатыстыру арқылы олардың 
білім деңгейін көтеруге мүмкіндік туады.

Қорытынды

Сонымен, ХХІ ғасырда жоғары оқу 
орындарында ең өзекті мәселелердің 
бірі – үнемі өзгеріп отыратын қоғамның 
қажеттіліктеріне сәйкес келетін жоғары 
білім беру моделін қалыптастыру. Уни-
верситеттерде білім беру қызметтерінің 
сапасына қойылатын талаптар артып 

келеді. Қазіргі заманғы өндіріс білім беру 
бағдарламаларын үнемі жетілдіруді талап 
етеді, бұл инновациялық технологиялар-
ды қолданбай мүмкін емес. Классикалық 
университеттің дәстүрлі әдістері мен 
құндылықтарымен қатар жүретін инно-
вациялық университет моделінің пайда 
болуы қажеттілікке айналды.

Инновациялық университеттің өзіне 
тән ерекшеліктерінің бірі – Гумбольдт 
моделіне сүйене отырып, ғылыми қыз-
метті (білім өндірісін), білімді таратуды 
және білім жинақтауды көздейтін оқу 
процесі мен іргелі зерттеулердің интегра-
циясы.Оқыту үдерісіне шығармашылық 
тұрғыдан қарау, элиталық мамандарды 
даярлау, іргелі зерттеулерді ынталан-
дыру, университеттердің корпоративтік 
мәдениетін қалыптастыруға негізделген 
проблемалық-бағдарланған технология-
ларды пайдалану – білімберудегі либе-
ралды үрдіске тән.

Инновациялық университет тез 
өзгеріске ұшырап отырған кезеңде ал-
дын бағдарлай алатын жоғары білікті 
мамандарға мұқтаж өндірістерді қамта-
масыз етуге дайын болуы тиіс, қоғам 
дамуының заманауи тенденцияларын 
ескеруі керек. Сондай-ақ, инновациялық 
университеттер мемлекеттен қаржылық 
және ұйымдастырушылық тұрғысынан 
алғанда тәуелсіз болуы шарт.

Инновациялық университет – бұл 
өзін-өзі ұйымдастыратын күрделі жүйе, 
онда іргелі білім беру және зерттеу 
процесі университетті еңбек нарығында 
сұранысқа ие жоғары білікті мамандар 
шығаратын кәсіпкерлік құрылымға ай-
налдыру перспективасымен толықты-
рылған. Осылайша, қазіргі ғылым мен 
технологиялардың дамуы орын алған 
заманда оқу орындарының кез-келген 
жүйесін білім беру жүйесі ретінде 
инновациялық даму жолынан өткен 
жағдайда ғана қарастыруға болады. 
Әйтпесе, бұл жүйені білім беру жүйесі 
емес, оқыту, мамандар даярлау жүйесі 
ретінде анықтауға болады.

Сонымен қатар, инновациялық 
университет моделі заманауи білім 
берудің бірқатар өзекті тенденция-

ларын көрсетеді, мысалы, заманауи 
қажеттіліктерге сай мамандарды даяр-
лау оларға іргелі білім беру, бұл білім 
беру сапасын көтеруді қажет етеді, соны-
мен қатар білім беруді гуманизациялау 
және бұл рационалды танымдық салада 
ғана емес, сонымен қатар адамгершілік 
мұраттар саласында да жүзеге асырыла-
тын жалпыадамзаттық құндылықтардың 
тасымалдаушысы бола алатын болашақ 
мамандардың жан-жақты білімді, тұтас 
тұлғасын қалыптастыру перспективасын 
жасайды, ондай мамандар қоғамның 
болашағын айқындауға қабілетті.

